
MINUTI

Il-Minuti tal-Laqgħa Nru 19 li saret fit-30 ta’ April 2020 ġew ikkonfermati. 

[bookmark: _Hlk40437612]DISKUSSJONI AI TERMINI TA’ ART. 4 (2) TAL-ATT DWAR L-UNJONI EWROPEA (KAP. 460) DWAR IR-RATIFIKA TAL-FTEHIM LI JISTABBILIXXI L-EU-LAC INTERNATIONAL FOUNDATION

IĊ-CHAIRPERSON (Onor. Emanuel Mallia): Hawn rimarki? 

ONOR. CARMELO MIFSUD BONNICI: Dan aħna naqblu miegħu. 

ONOR. KARL GOOUDER: Forsi l-Ministru jista’ jagħtina introduzzjoni qasira fuqu?  

ONOR. EVARIST BARTOLO (Ministru għall-Affarijiet Barranin u Ewropej): Din hija fondazzjoni li issa ilha teżisti għal madwar għaxar snin u xogħolha hu li tipprova tikkordina b’mod strateġiku l-ħidma tal-Unjoni Ewropea fl-Amerika Latina u fil-Karibew. Din iġġib flimkien l-oqsma tan-negozju, tal-akkademja u tas-soċjetà ċivili biex dawn iż-żewġ reġjuni jaħdmu flimkien għall-iżvilupp tagħhom u, kif għedna, jaħdmu flimkien. Hemm diversi pajjiżi li s’issa ssieħbu fiha. Fil-fatt min-naħa tal-Unjoni Ewropea hemm 18-il pajjiż; l-Iżvezja, l-Ungerija, il-Latvja, il-Finlandja, il-Litwanja, l-Estonja, il-Ġermanja, Spanja, il-Polonja, il-Lussemburgu, il-Kroazja, il-Portugall, il-Belġju, Franza, l-Unjoni Ewropea bħala Kummissjoni, is-Slovenja, l-Olanda u Ċipru. Min-naħa tal-Amerika Latina u l-Karibew għandek il-Belize, Nicaragua, Ecuador, Cuba, Panama, Mexico, El Salvador, Saint Kitts and Nevis, Dominican Republic, Paraguay, Bolivia, Grenada, Dominica, il-Peru u l-Uruguay. 

Il-vantaġġ tagħha għal pajjiż żgħir bħal tagħna huwa li ġġibek f’kuntatt ma’ network li kieku aħna bir-riżorsi tagħna lanqas għandna ċans li nġibuhom. Fil-fatt jekk tinnotaw il-membri tal-Amerika Latina u l-Karibew, ħafna minnhom, huma pajjiżi żgħar ukoll. Min-naħa tal-Ministeru tiegħi qegħdin nagħtu somma modesta - għax tagħti kemm trid u jekk trid - ta’ €10,000 bħala kontribuzzjoni u jekk nirratifikawha - ir-rakkomandazzjoni tan-nies tagħna hija li nirratifikawha - naraw kif is-soċjetà ċivili Maltija, inkluż l-Università, l-istituti tar-riċerka, negozji u s-soċjetà ċivili, ikunu jistgħu jgawdu minn dawn il-kuntatti. 

IĊ-CHAIRPERSON: Ministru, nirringrazzjak ta’ din l-ispjegazzjoni qasira imma effettiva. Hawnhekk kellu jkun hawn is-Sur Bonello imma l-Ministru ta l-ispjegazzjoni tiegħu. Għalhekk nixtieq nistaqsikom jekk hawnx aktar mistoqsijiet? 

ONOR. CARMELO MIFSUD BONNICI: Bħala Oppożizzjoni aħna naqblu ma’ din ir-rakkomandazzjoni. Din hija sitwazzjoni li pajjiżna jista’ jieħu vantaġġ minnha - hija a win win situation - billi tista’ tgħinna aktar ‘il quddiem f’diversi affarijiet. Għaldaqstant naqblu fuqha u se nivvotaw favur din ir-rakkomandazzjoni. 

IĊ-CHAIRPERSON: Grazzi. Jidher li hawn qbil unanimu favur ir-ratifika ta’ dan il-ftehim u allura se nkun qed nirrapporta lill-Kamra li hemm vot unanimu favur dan il-ftehim. Nirringrazzjakom. 

AFFARIJIET OĦRA

ONOR. EVARIST BARTOLO: Il-Federazzjoni Russa reġgħet stiednet lil dan il-Kumitat biex iżur u jiltaqa’ mal-Kumitat tal-Affarijiet Barranin Russu f’Moska.

IĊ-CHAIRPERSON: Jiena kelli okkażjoni li ninforma lill-Ministru li hawnhekk kellna laqgħa mal-Ambaxxatur Russu. Immedjatament wara dik il-laqgħa, - fejn hu kien qed jgħidilna li għal diversi żmien kienu qed isiru tentattivi sabiex issir żjara fir-Russja imma din dejjem kienet negattiva - aħna konna ddiskutejna bejnietna u kien hemm qbil mal-Oppożizzjoni sabiex issir din iż-żjara fir-Russja. Onor. Mifsud Bonnici, nitolbok tikkonferma dan li qiegħed ngħid.

ONOR. CARMELO MIFSUD BONNICI: Nikkonferma u nkompli ngħid li aħna xtaqna li naċċettaw din l-istedina, li sfortunatament dejjem inqala’ xi ħaġa biex din ma ssirx. Issa biex inkun għedt kollox l-Oppożizzjoni dejjem kienet ħerqana għal din l-istedina u r-raġunijiet għaliex ma morniex ma kenux min-naħa tagħna.

IĊ-CHAIRPERSON: Indipendentement minn fejn kienu ġejjin ir-raġunijiet, nafu li dan l-aħħar kellna l-kwestjoni tal-pandemija. Jien irrid nispjegalkom ukoll li mill-Ministeru tal-Ministru ġibduli l-attenzjoni fuq din il-ħaġa wkoll u għalhekk ċempilt lill-Ambaxxatur sabiex ninformah biċ-ċirkostanzi. Min-naħa tiegħu huwa informani li fl-ewwel okkażjoni jkollna din l-opportunità. Nirringrazzjakom. 

Fis-7:15 p.m. il-Kumitat aġġorna għal data u b’aġenda li kellhom jiġu komunikati aktar tard. 

